
Х. ТУФАН ПОЭЗИЯСЕНДӘ ТӨСЛӘР
Шигъри сурәт сүзләр ярдәмендә ясала. Һәр сүзнең нинди дә булса төп төшенчәсе була. Шул төшенчә башка сүзләрнең төшенчәләре белән бәйләнешкә кереп, төрле шигъри күзаллауларны барлыкка китерә. Тирә-як табигатькә, халыкның көнкүреш үзенчәлекләренә бәйләнешле сүзләр шигырьгә аеруча сурәтлелек бирәләр, тормышчан күренешне күз алдына китерәләр. Лексик берәмлек яки сүз номинатив  мәгънәгә ия төп тел берәмлеге булып кала бирә. Сүз менталитет, дөнья тел сурәте, дөньяны күрә белү, халыкның күзаллаулары турында фикер йөртергә мөмкинлек бирә. Бу мәкаләдә без төсләрне белдергән сыйфатларга мөрәҗәгать итәргә булдык. Төсләрне белдерә торган сүзләр, безнеңчә, гап-гади лексик-семантик төркемне тәшкил итәләр. Аларның шигърияттә һәм прозада урын алуы исә, күп кенә кызыклы ачышлар ясарга, автор, ул яшәгән чор, иҗаты турында фикер йөртергә мөмкинлек бирә. Шифалы дәва, дару-дәрман буларак кабул ителә торган әсәрләр авторы Хәсән Туфан да төсләрне белдергән сыйфатларны кулланып иҗат иткән. Шагыйрьнең үзе турында белергә теләсәгез, аның шигырьләрен укыгыз. Чыннан да, шагыйрь кулланган сүзләр аның уй-кичерешләрен, теләкләрен, иҗатындагы хисләрне тулырак ачып бирә. 

Х. Туфан шигырьләренең төсләр палитрасына ак, кара, яшел, көрән, зәңгәр, ал, сары, кызыл сыйфатлары керүе билгеле булды. Хәсән Туфан  ал һәм зәңгәр сыйфатларын бигрәк тә яратып куллана. Мәсәлән,
Ал байрак уза бу юлдан
Җилфердәп беренче кат. (Кешнәшеп куя атлар, 1939);
Сезне, балалар, Яңа ел көтә, 

Бәхеткә дәшкән ал капка төсле (Сез таныйсызмы?, 1956);
Тышта ниләр бар икән:
Юллар зәңгәр кар микән? (Илдә ниләр бар икән?, 1944)

Карыйм да мин сезгә - искә төшә

Зәңгәр төннәр, алсу иртәләр... (Кояшлы, 1947);
Йөрәгенең зәңгәр көзгесен – 

Күзләрен мин аның юксынам,

Балакаен җуйган кош сыман (Кырда ике ак канат ята, 1953)

Х. Туфан иҗатында чәчәкләр, гөлләр күбрәк ал, ак һәм зәңгәр төскә буялган. Шуның белән шагыйрь ясый торган сурәт тагын да матурланып, ачылып китә сыман. Мәсәлән: Ал гөлләрен, кешеләр, килер язның

Буран аша күрә белегез! (Күбәләк, 1956);

Пушкин эзе калган сукмакларга

Ал чәчәкләр сибеп үтә яз. (Яз килә, яз, 1938);
Алсу гөлләр исе булып

Төшәсең син исемә! (Иртәләрем-кичләрем, 1957);

Йөрәк мине алып китте менә,

Зәңгәр гөлләр биреп кулларга. (Гөлләр исе калды кулымда, 1957);
Истәлеккә эзләреңдә 

Зәңгәр гөлләр үсәлә. (..., 1958)

Син гөлләр булсаң әгәр дә,

Ак чәчәк атар идең... (..., 1959)

Тәнәкә, Тәнәкәм,

Ак чәчкә шикеллем (Үткәнең турында, 1959);

Шигырьләренә бизәк өсти торган сыйфатлар арасында ак та бар. Киемне, канатны, күңелне тасвирлаганда, автор әлеге сүзне актив куллана. Мәсәлән: 
Ландыш кебек ап-ак киемле! – 
Кем идең син, белмим исмеңне? (Ландыш, 1956)

Ята кырда ике ак канат... (Кырда ике ак канат, 1953).

Шунысы кызык: тормыш, ут, сугыш, энергияне белдерә торган кызыл сыйфатын Х. Туфан бер дә яратмаган, ахрысы. Әлеге төс шигырьләрдә бик аз күзәтелде. Мәсәлән:
Тик башкача:

Минем башка кызыл чәчәк аткан

Туган Урал төне уралган (..., 1925);

Төн тәрәзгә

Кызыл якты япты (Еллар итәгендә, 1925);

Куе кызыл гөлләрдән үргән

Венок булып аңа гүяки ... (Россияннар, 1956)

Кызыл сыйфаты башлангыч чор иҗатында күп очрый. 20-30 нчы еллар уртасында барлыкка килгән иҗтимагый яңалыклар, әхлак һәм мәдәният өлкәсендәге тарихи казанышлар шәхеснең үзен һәм тирәлекне аңлавына, димәк, аның рухи дөньясына, психологиясенә зур үзгәрешләр алып килүе аңлашыла булса кирәк.
Х. Туфан яратып куллана торган төсләр арасында яшел дә бар. Яшел лексик берәмлеге үсемлекләр, аеруча каен образын тудырганда файдаланылгын. Мәсәлән,
Ерткаланган яшькелт шәлкәеңне –
“Яфрагыңны” кәфен иткәннәр... (Үтерелгән каенга мәрсия, 1959);

Йолдызлар элде яшел чыршыга – 

Аллы да гөлле... (Сез таныйсызмы? 1956);

Яшел шәлең белән күләгәләп
Ял иттер бер, сеңлем ак каен. (Аралагыз мине!, 1956)

“Х. Туфанның кырыгынчы еллар башыннан иҗат ителгән күпчелек шигырьләренең үзәгендә моңсу сагыну хисе, юксыну, сөйгәненең гүзәллегенә, тугрылыгына соклану, аның матурлыгы белән тәэсирләнү ята. Сөешеп тә, кавыша алмау, бер-береңә омтылып та, аерылышу, читләшү фаҗига катыш үкенечле элегик юлларга салына”(1; 187). Үзенең хисләрен тагын да тирәнрәк ачу өчен, автор сары, кара сыйфатларын файдалана. Мәсәлән,

Астралар, гөлләр кыраулы,

Каеннар сары иде... (Каеннар сары иде, 1942);

Урманнарда чәчәк төпләрендә
Посып яткан кара еланың ... (Кояшлы, 1947);

Кара болытлар таралдылар инде,

Алар бу якка яңадан килмәс. (..., 1953);

Якты булып кара төннәрдә
Бер түгел, ул миңа күп килде (Ландыш, 1956)

Йөзләремә чыкты инде

Сагынуларым сарысы (Арала, 1957);

Ал гөлләргә сары төшә
Сары сагышларымнан. (..., 1958);
Өй кырында чаган... сары, уйчан:

Кемнедер ул сагына шикелле. (Чаган, 1958)

Хәсән Туфан күк, соры, җирән, шәмәхә төсләрен бер дә яратмый, шуңа күрә әлеге сыйфатлар иҗатында бик сирәк күзәтелә. 

Шулай итеп, һәрбер телнең төсләрне сайлауда үз юлы булган кебек, шагыйрьләрнең дә үз юлы, рухына, психологиясенә, халәтенә туры китереп, төсләрне белдергән сыйфатларны файдалану ысулы бар. Әлеге катлаулы процессларны аңлау, төшенү иҗат кешеләренең психологиясен аңларга, шуның белән милләтебезнең лингвомәдәни кыйммәтләрен ачыкларга, дөнья сурәтен тасвирларга ярдәм итәчәк. 

